
Jetakari Irosankinare Pedro

Ovethataantsi
1 Naakatake Pedro osankinatzimirori

iroka. Eerokaite nosankinatzini pikaratzi
te isheninkayeetami tsika pisaikayetzi, tema
oivaraa pikantayetaka pinampitaro Ponto-ki,
Galacia-ki, Capadocia-ki, Asia-ki ipoña Bitinia-ki.*
2 Jiyotzitaka Pava pairani ari iriyoshiiyetaimi
onkantya irovameethashiretantaiyaamiri.
Ari pinkempisantairi Jesucristo itzimi
kapathainkataintsiri ikamimentakemi.
¡Onkamintha ineshinonkayetaimi, irisaikagaimi
kameetha!

Añaashiretakaantzi oyaakoneentari
3 Antharomentairi Pava, iri Jirintari

Avinkatharite Jesucristo, tema ineshinonkap-
eroyetai okempivaitaaro ovakerami antzi-
mayetaimi. Añaashiretakaayetai oyaakoneentari,
tema añagairanki Jesucristo ikamavetaka. 4 Iro
akovajaantairi otzimi ishinetaayeetakairi,
ari onkantaitatyeeni añeero, eero othonkaa.
Irojatzi ikashiyakaayeetakamiri eerokaite
inkiteki. 5 Iro ishintsinka Pava ikempoyaaven-
tantaami eerokaite. Iriitakera kantakaarori
* 1:1 Kantakotachari “pikaratzi te isheninkayeetami tsika pi-
saikayetzi” tzimatsi kantayetatsiri iriira ikantakoyeetziri kemp-
isantzinkariite nampitzimoyetariri osavisatziite kaari jashitaari
Pava.

pinkempisantantyaariri onkantya irovav-
isaakoshiretantaiyaamiri apaata. 6 Irootake piki-
moshiretantakari, okantavetaka piñaayetakero
pikemaantsivetapainta, iñaantashireyeetanakami.
7 Ikempitakaantaitakemiri ikantayeetziri oro,
itaayeetziri iriñaantaityaariri kameetharika inatzi.
Okantavetaka irika oro eero ikantaitatyaani
iriñeeteri, ari iraperotaiya. Iro kantacha,
aririka impiyapaake Jesucristo, ari iriñeetemiri
kyaaryoorika pikempisantakeri. Arira intharo-
mentaiteriri Cristo, ñaapinkatha irovayeetairi,
osheki iriñaaventayeetairo irovaneenkaro.
8 Petakoperotane povairi Cristo okantavetaka
te piñeeri. Pikempisantairi, kimoshire
pikantaventakari, okantaveta te piñaajaanteri
iroñaaka. 9 Tema pikempisantayetaira, ari
piñaayetairo irovavisaakoshireyetaimi.

10 Ikamantakoyetakemi pairani kaman-
tantaneriite aritake ineshinonkayeetaimi,
ari piñeero irovavisaakoshireyeetaimi.
Jamatsinkaventakaro, osheki josampitakoven-
tayetakero, 11 ikovajaantake iriyotemi itzimi
ovavisaakotantatsine, tsikapaite inkoñaate. Tema
iriitake Itasorenka Cristo thavetakaayetakeriri,
oshekira inkemaantsitakaaveetyaari Cristo
impoña iriñeero irovaneenkaro. 12 Tzimatsi
iyotakaakeriri kamantantaneriite, tera iri
ñaajaantayeterone, aña eerokaite. Tema
pikemayetairo iroñaaka Kameethari Ñaantsi.
Jotyaantaitakeri Tasorentsinkantsi ipoñaakaro
inkiteki ikinkithatakaantakamirori. Irojatzira
ikovaiyakeri maninkariite ikovitaiyavetakari

inkemathatairo.
Tasorentsishire ankantaventaiyaari Pava

13 Aamaventara onkantya pikinkishiretane,
pinkempityaari itzimi oosothakitarori iithaare.
Kameetha pimpampithashiryeeya. Oyaaventa
pinkantya irineshinonkatapaiyaami Jesucristo
aririka impiyapaake. 14 Pinkempityaari
shirethari eentsi. Eero pantashivaitaro
pinevetashiyetari, okantakaami pimasontzinka.
15 Aña iri pinkempitakotaiya Tasorentsi
itzimi kaimashiretakemiri. Iriitakera
tasorentsishiretakaimine maaroni pantairi.
16Tema osankinataka kantatsiri:
Pintasorentsishirete, tema naakatake Tasorentsi.
17 Tema pikantapiintziri “Apá” irika kaari
amaakitantatsine amenakoyetairone apaata
okaratzi jantayetakeri atziriite, ontzimatyeera
pinkempisantapiinteri eenirora pisaiki jaka
kipatsiki. 18 Tema piyotzi kaarira kireeki,
kaarira oro ipinakoventantayeetakamiri,
pavisakoshiretantaari pisaikavaivetaka
jaraperoiteeni pikempitakotari picharineete.
Tema tekatsi apantaperotyaarine oro eejatzi
kireeki, ari inthonkaiya. 19 Aña iroora
iriraane Cristo ipinakoventantayeetakamiri,
ikempitakotakari oisha kaari tzimatsine
iyaariperonka, tekatsi inkantavaitya ivathaki.
20 Tekeraminthara irovetsikaajatero Pava
kipatsi jiyotzitaka opaita iranteri Cristo. Iro
kantacha ovakera piñeero iroñaaka, ipokake,
irovavisaakoshiretaimi. 21 Okaratzi jantakeri
Cristo, iro opoñaantari paventaashiretaari
Pava. Tema iri Pava ovañagairiri, jiñeetantarori

irovaneenkaro. Oyaakoneenta povairi iroñaaka
Pava paventaashiretaarira.

22 Tema shiretha pikantaventaaro kyaaryoori,
kiteshire pikantayetaa, petakotapiintayetaari
maaroni pipaiyetziri “iyekiite” iroñaaka.
23 Tema okempivaitakaro papiitaatyeeromi
pintzimayetaimi iroñaaka. Iro kantacha itzimi
pirintaari, kaarira atziri kaamaneri, aña
kañaaneri inatzi irirori. Okanta apiitantaari
itzimakaayetaimi, iroora iñaane, otzimi
kañaanetatsiri eejatzi. 24Tema:
Avatha okempivaitaro tovari.
Tzimavetacha ovaneenkaro, okempivaitaro to-

vari otzimi oteyaki.
Iro kantacha okamashitzi tovari
Ipoña oparyaateyatzi.
25 Iro kantacha iñaane Avinkatharite okantai-

tatyaani.
Irootajaantakera iroka ñaantsi otzimi ikamantay-
eetakemiri eeroka.

2
1 Irootakera povashaantantyaarori pikaariper-

otzi, eero pithaiya, eero pikamataviritzi,
eero pinevevaineta, eero pikishimatantzi.
2 Pinkempityaari eentsi ovakera tzimatsiri
ikovi inthote. Ari pinkantayetanaiyaari
eerokaite, pinkovairo tasorentsitatsiri
ontzime antarikishiretakaimine, onkantya
pavisakoshiretantaiyaari apaata, 3 tema piñaakero
ikaminthaayetaimi Avinkatharite.

Mapitatsiri kañaaneri

4 Pinkempisanteri eerokaite itzimi
kempitakarorimapi, irokantachakañaaneri inatzi
irirori. Osheki atziriite manintakerori mapika,
iro kantacha Pava ikempitakaantaro ikovaper-
oitane mapi, osheki ovinaro. 5 Ari pikantzitaari
eejatzi eerokaite pikempitaaro mapi, tsika otzimi
jaayeetakeri irovetsikayeetantyaaro pankotsi,
okantavetaka te pinkempitajaantyaaro mapi,
tema añaatsimi eeroka. Pinkempiyetaiyaari
eejatzi omperatasorentsitaari itzimi saikan-
taiyaarone iroka pankotsi, pinkempitakaantero
pimpomeshireyetaatyeeromi ookimotariri Pava,
okantakaantziro okaratzi jantayetairi Jesucristo.
6Tema iro okantziri Osankinajanorentsi:
Novatziiro mapi ikovaperoitane janta otzishiki

Sion. Irootake otziterone pankotsinampi.
Osheki ovinaro iroka.

Inkarate aventaashiretaiyaarine kempitakarori
mapi, eerora jamenaashivaita apaata.

7 Eerokaite pikaratzi pikempisantai, panintayee-
taaro mapika tzimatsiri osheki ovinaro. Iriima
kaari kempisantatsine, te iriñeero iriroriite, iri
okantakotakeri. Osankinajanorentsi:
Imanintavetakaromapi ovetsikirori pankotsi,
Iro kantacha jovayeetairo pankotsinampinaki

ikempitakaitaaro iroorikami tzinkamintsi.
8 Ikantaitake eejatzi:
Ovaryaantzi mapi, aririka irantzivaityaaro.
Tema okempivaitaro imparyaantatyeeyaaromi
mapi ikaratzi piyathayetakarori ñaantsi. Iriiyetak-
era jiyoshiiyetakeri Pava irovasankitaayetairi.

Isheninkayetaari Pava

9 Irooma eerokaite, jiroka pikantayetaari:
Isheninkamirinkaitetaami jiyoshiiyetaimira,
Jomperatasorentsitaami Pinkathari,
Tasorentsishireri pinaatzi,
Jashiyetaami Pava.
Ari pikantayetaari onantyaari piñaaventairo
kameethaini tsika okanta ikaimashireyetaimi pi-
saikavetakara otsirenikitzi, kempivaitaa iroñaaka
pisaikaatyeemi tsika ikitainkatakairo irirori.
10 Pairani eerokaite te pisheninkatavakaaveta,
irooma iroñaaka pimatairo tema isheninkataami
Pava. Pairani eerokaite te pitsipavetari
ineshinonkatane Pava, irooma iroñaaka piñeero
jineshinonkayetaimi.

Iromperatane anayetai Pava
11 Netakotaneete, pikempitakaantziro

eerokaite eeromi pisheninkatanaari osav-
isatzi. Irootake noshintsithatantyaamiri
povashaantairo pinevetashitaro osavisato.
Tema iro kempitakarori irokapayeeni iroomi
maimaneshireyeteminemi. 12 Onkarate
pantayeteri, kameetha onimoyetairi atziriite.
Aamaa tzimatsi kishimavaivetamiri iroñaaka, iro
kantacha aririka iriñaapiintanakero pantanairo
kameethari, ari impampithashiretanaiya,
intharomentanairi Pava.

13 IkoviPinkathari eeropipiyathayetari atziriite
ikaratzi pinkathariventzimiri pinampiki. Pimatz-
ityaari itzinkamijaantari pinkathariventantatsiri
pinampiiteki. 14 Eero pipiyathayetari eejatzi
irotyaantane ovasankitaayeterine kaariperori,
tema iri intharomentyaari atziriite antayetzirori

kameethari. 15 Iroora ikovakaimiri Pava.
Aririka pantanairo iroka tampatzikatatsiri,
ari iroimairentakeri masontzishireri inkovemi
inkantakotemi. 16 Saikashivaiyetaami
iroñaaka eerokaite. Iro kantacha, eerora
pantanairo kaariperori, aña pinkempitakotyaari
iromperatane Pava. 17 Piñaapinkathateri maaroni.
Petakotyaari iyekiite. Ñaapinkatha poveri
Pava. Piñaapinkathatairi pinkathariventzimiri
pinampiki.

18 Eerokaite omperataari, shiretha pinkantya
iromperayeetyaami. Te intaani piñaapinkathateri
aakameethatzimiri, pimatzityaari eejatzi
itzimi otsimaavaitamiri. 19 Intzimerika
antakerori ikoviri Pava, ipoña iramavetakero
jimanintavaitaitakeri, iriira intharomentaventya
atziriite jiñaakerira jimatakero kameethari.
20 Tzimatsirika amavetakerori jovasanki-
taaventaitziri jantakero kaariperori, tekatsira
tharomentyaarine. Irooma eerokaite, aririka
pamavetakero irovasankitaaventaitemiro
tampatzikari, irootakera onimotziriri Pava.
21 Iroora ikaimashireyeetantakamiri, tema iri
Cristo kemaantsitakoventaami eeroka. Ari
okanta joñaakantapaintamirori onkarate pantairi
eeroka.
22Tekatsi kaariperori irantapainte irirori,
Te inthairivaantetapainte.
23 Ikaviyavaitaitakeriranki irirori, te
impiyatantya. Ikanta jovasankitaavaitaitakeri
te irasaryiimatantya impiyatantya, aña
iri javentaaperotataika itzimi iyotzirori
tampatzikari. 24 Ari okanta ipaikakoyeetan-

takariri, okantakaantakero ayaariperonka.
Iro añaantaiyaarorimi ovashaantayetairo
kaariperori, kameethashire anayetai,
ankempitakaantanairomi ankamayetaatyeemi
impoña añaayetaimi eejatzi. Tema:
Jovatsinaavaitaitakeriranki, ikemaantsitakaitari,

iroora pavisakoshireyetantaari eerokaite
iroñaaka.

25Pairani eerokaite pikempitakari oisha tzipinari.
Iro kantacha iroñaaka kempivaitaka pimpiyaaty-
eemi isaikira aamaventariri oisha, iriitake aa-
maventashireyetaamiri.

3
Irantayetairi tsipatachari

1 Jirokapinkantayetyaari eerokaite iinantaitari,
shiretha pinkantzimotyaari piimeete.
Onkantavetya tzimatsirika tsika inkarate kaari
kempisanterone iñaane Pava. Aamaashitya ari
onkantake pinkempisantakairi aririka iriñaakemi
tsika pikantanaa, 2 kiteshireri pinanaatzi,
ñaapinkatha pinkantante. 3 Eero amenaashivaita
iriñeetemi ovaneenka pikanta, pampitayetero
piishi, pimporeryaatziite, ovaneenka
pinkithaayetya. 4 Aña iro aritatsi pimatanairo
kaari koñaanetatsine, pinkameethashiretai.
Tema aririka antsinampashirevaite eero
atharovakovaita, okantaitani iroori te
onthonkanetya, irootake ikovaperotziri Pava.
5 Arira okantayetakari pairani tasorentsishireri
otzimi aventaashiretakariri Pava, ñaapinkatha
ovayetziri oimeete. 6 Okempitaranki Sara
shiretha okantzimotari Abraham, opaitziri oime:



1 PEDRO 3:7 ix 1 PEDRO 3:12

“Noñaapinkathatane.” Eerokaitera kempitaarori
osaroyetaari aririka pimatanairo tampatzikari.
Ari onkantya eero otzimanta ompaitya
pintharovakaiyaari inkishimentaitemiri.

7Ari pikempitari eejatzi eerokaite iimentaitari,
piñaantapiintyaaro pariperotyaaro piinaite.
Pinkaminthairo, tsinane onatzi iroori. Pinkem-
pitakaantero ikaminthaitziro sataanetatsiri
ovamentotsi. Ñaapinkatha povero tema
ineshinonkayeetaaro eejatzi iroori añaashireyetai
ikempiitaimira eeroka, te ompashinete okaratzi
ishinetaayeetaimiri. Irootake pantanairi ari
onkantya eero omanonkantavaita piñaañaatane.

Pankiventarori irantayetanairo kameethari
8 Ari okantari: aapatziya pinkantavakaiya,

kaminthaa pinkantante, petakotavakaiya tema
okempitanaatyaaro pirentzitavakaiyaami.
Neshinonka povanairi pitsipayetari. Tsinam-
pashire pinkantya. 9Eero pikemaantsitakaari itz-
imi kemaantsitakaamiri eeroka, eero pikaviyiri
itzimi kaviyimiri eeroka. Aña paakameethateri
onkempivaityaaro pintasonkaventatyeerimi.
Tema iro ikaimashiretantakamiri Pava
intasonkaventayetaimi eeroka. 10Tema:
Itziminevetarori iranintaavaityakameetha irañe,
Irovashaantairo ikaviyavaitantzi, ikamataviri-

vaantetzi eejatzi.
11 Ontzimatye irovashaantairo kaariperori. Aña

iro aritatsi irantairo kameethari.
Iro inkokovatapiintairi iraapatziyavakaayetaiya.
12 Tema jiyotziri Avinkatharite ikaratzi

kameethashireri.
Ovayempita joviri ikaratzi ñaañaatariri.

Iriima kaariperoshireriite, katsimara jameniri
Avinkatharite.

13 Aamaatziinerika pantayetanairo
kameethari, ¿tzimatsima kemaantsitakaapero-
taiyaamine? 14 Tzimatsirika ovasankitaakemine
pantziro kameethari, ari intasonkaventakemi
Pava. Tema ikantayeetake:
Eero pitharovatziitashita, eero okantzimoshire-

vaitashitami eejatzi.
15 Aña iro aritatsi poshiretaiyaari Cristo, tema
iriitake piñaapinkathaperotairi. Ovetsika pinkan-
tapiintya pinkamantantero tsika okantakota
poyaakoneentari, aririka intzime impaitya
osampitemine. Iro kantacha kaminthaara
pinkantante pinkamantantero, ñaapinkatha
pinkantante eejatzi. 16 Eekero piyaatatye
pinkinkishiretero otzimi tampatzikatatsiri,
pantayetairo kameethari itsipashireyetaamira
Cristo. Aamaashitya ari impashiventaiya
inkarate thaiyakovetyaamine. 17 Iro aritatsi
piñaashitakoventyaaro pantayetziro kameethari,
iroorika inkoveri Pava. Iro maperotzirori
okaariperotzi piñeero irovasankitaaventaitemiro
pantakero kaariperori. 18 Pinkempitakotaiyaari
Cristo, tampatzikashire inake irirori,
ikamimentakeri tzipishireriite okantakaantziro
jantayetziro kaariperori. Iro jantantakaro iroka
onkantya intsipashiretakaayetantairiri Pava.
Osheki ikemaantsivathatakaaveetakari, iro
kantacha añagai. 19 Iri jatashinenkataintsiri
ikinkithatakaayetairi ishire ikaratzi
etayetakarori pairani itzimi jashitakoshirey-
eetakeri. 20 Osheki ipiyathayetaka iriroriite

jovetsikantakarori pairani Noé iriniroite pitotsi,
oyaavetacha Pava te intharokyaate. Iro kantacha
kapichera atziri avisakotaatsi impiinkemi,
ikaramatsitake 8. 21 Iri pikempitakotaari
eerokaite tsika pikanta pavisakoshireyetai
poviinkaayetaa. Iroka oviinkaataantsi tera
okempitaajataro impiinkaite jiñaaki inkivaitero
ikipatsivathaitzi. Aña amanaantsi onatzi,
tsika ikovakoyeetziri Pava impampithashire-
takaantero tampatzikashiretatsiri. Irootakera
jañaantaari Jesucristo. 22 Isaikai inkiteki iroñaaka
Cristo irakojanoki Pava ipinkathariventairi
maninkariite, ipinkathariventairi inkiteveri
pinkatharitatsiri, ipinkathariventairi
tzimayetatsiri ishintsinka.

4
Antavaitaineri kameetha Pava tema tzimatsi ji-

matakaayetairi
1 Ari okanta, ikemaantsitakoventai

Cristo. Iroora poshiretakotapiintanaiyaari
eejatzi eerokaite. Tema ikaratzi ñiirori
ikemaantsitakaitari, tera inkovairo irantairo
kaariperori. 2 Ari pinkempityaari eerokaite
eenirora pisaikayetzi iroñaaka jaka osaaviki, iro
pantapiintai ikoviri Pava. Eero pantashiyetaro
pineveyetari, tema irootake jantapiintakeri
pashine atziri. 3 Irootakera pantapiintakeri
pairani, tema pikempitakari pashine atziriite
nevevaitashitachari. Tema jametapiintakaro
jimayempiryookitzi, ipaantantavaita,
ishinkivaita, jinevetaro joimoshirenkavaita
irantantyaarori kaariperori, niyavaitaneri

jinake, jiñaañaatapiintakero tsika opaiyeta
ikempitakaantakero iriimi pava. 4 Osheki
okompitzimotakari ikaratzi pitsipavetari
pairani, te onimoteri povashaantanakero
pikempiyari jantayetzirora kaariperori. Iro
opoñaantari ikishimavaitanakemi. 5 Iro kantacha
irikaite ontzimatye iramenakoyetairi apaata
Pava. Tema Pava, iri iyotzirori maaroni
jantayetakeri ikaratzi añaayetatsiri iroñaaka,
okaratzi jantayetakeri eejatzi kamayetaintsiri.
6 Irootakera ikamantantayeetakarori Kameethari
Ñaantsi, jimayeetakeri eejatzi kamayetaintsiri.
Ari jovasankitaayeetakeri ikamayetakera, iro
onantaari iroñaaka jovañaashireyetairi Pava.

7 Irootaintsi onthonkaiya añiiri iroñaaka kipatsi.
Iro poshiretantyaari pantairo kameethari,
aakoventa pinkantya piñaañaatai. 8 Iro
kovaperotacha, piyaatakaaperoyetanairo
petakotavakaanaiya. Tema:
Itzimirika etakoyetaiyaari, amaakitapiintaineri

irovaariperotai.
9 Poimaanetantapiinte pipankoki, eero
pikiñaaneventziro. 10 Itasonkaventayeetakemi
onkantya pantantayetyaarori jimatakaayetaimiri
Pava. Okaratzi jimatakaayetaimiri eeroka,
pampitakotairi pashine, pantairo kameethari,
tema ineshinonkataami eeroka Pava.
11 Ikaratzi jovayeetakeri inkinkithate, iriyote
Pava jiñaaventzi. Itzimi jovayeetakeri
inkaminthaantayete, irantavaitantyaaro
ishintsinka ipakeriri Pava. Ari onkantya
iriñaapinkathayeetantyaariri Pava, inkantakaantero
Jesucristo itzimi otzimimotairi irovaneenkaro,

ari inkantaitatyeeni impinkathariventantai. Ari
onkantyaari.

Kempisantzinkari anatzi osheki anke-
maantsityaari

12 Netakotané, ñaa omapokimikari
aririka piñaanakero pomerentsitzimotemine.
Tera avishimovaitashityaami iroka, aña
jiñaantaminthayeetatyaami. 13 Iroora ikemaantsi-
tapaintari eejatzi Cristo. Aririka piñeero eeroka
inkemaantsitakaaperoyeetyaami ikempitaitakeri
irirori, kantatsi pinkimoshireventero. Tema
ari pintharomentaperotaiyaari impiyeerika
irirori iramairo irovaneenkaro. 14 Aririka
inkishimayeetemi eeroka okantakaantziro
paventaashiretaari pipairyagairi Cristo,
tasonkaventaari pinatzi. Tema iro ooñaarontzirori
isaikantakami shintsiri Itasorenka Pava.
15 Tera arite povante, pinkoshitante, pantero
kaariperori, pimaimanetante, ari piñaakero
irovasankitaaventaitemiro. 16 Iro kantacha
iroorika irovasankitaaventaitemiri jashitaami
Cristo, eero pipashiventavaita. Aña iro aritatsi
pintharomentaiyaari Pava ipaiyeetaimira
“Cristo-veri.” 17 Tema monkaraataika iroñaaka
iramenakoyetantairi Pava. Aakaite akaratzi
jashiyetaira, jetayetakai jovasankitaakai. Iri
maperotairone inkemaantsitaiya ikaratzi
thainkakerori Kameethari Ñaantsi.
18 Tema otzimimoyetziri iroñaaka pomerentsitz-

imotariri kameethashireriite onkantya
iravisakoshireyetantaiyaari,

¿Tsikama opaita avishimotairine kaariperoshireri
thainkatasorentsitatsiri?

19Tema ikaratzi kemaantsivaitachari iroñaaka, iri-
ira Pava shinetairiri inkemaantsivaitya. Ontz-
imatyeera iraventaashiretaiyaari ovetsikakeriri,
irantayetairo okaratzi tampatzikayetatsiri.

5
Ikaminaayeetziri kempisantzinkariite

1Tzimatsi nokoviri nonkaminayemiri eerokaite
pikaratzi pijevayetairi kempisantzinkariite.
Eejatzi naaka nojevatziri kempisantzinkariite,
ari akarataiyini. Naaka ñaajaantakeri Cristo
tsika ikanta ikemaantsitakaitakari, aritake
nomatairo naaka onkarate iriñeetairi apaata
ovaneenkapero onkantaiya. 2 Jiroka
nonkaminayemiri: Kempoya povayetairi
kempisantzinkariite pinkempitakaanteri
ikempoyeetziri oisha. Eero pantashivaitaro
aririka ishintsiventayeetemi pantero, aña
iriirika Pava kovakaimirone, pimaterotya. Eero
pantziro pinkovashitya paantyaaro kireeki, aña
iro pantantyaarori piminthatashitanakyaaro
eeroka. 3 Eero pikovashivaita pomperatantya,
ontzimatye poñaakeri ikaratzi pikempoyaayetairi
pantanairi eeroka inkene irimatanairo
iriroriite. 4 Inkene apaata aririka inkoñaatapai
Jevajanori itzimi pikempoyaakeneri oisha,
ari iramathaitantaiyaamiro ovaneenkatachari
kantaitachari oshipakiryaane. 5 Eerokaite
evankariite piñaapinkathateri antarikonaite.
Ontzimatye piñaapinkathatavakaayetaiya maaroni.
Tema:
Te ikoviri Pava asagaaventavairentzi,

Iriima itzimi tsinampashiretatsiri osheki
inkaminthayeri.

6 Tsinampa pinkantaventyaaro okaratzi
jimatakaayetaimiri Pava. Irojatzi apaata aririka
inkovapaitetake, iriitake kantakaiyaarone
onkantya iriñaapinkathayetantyaamiri. 7 Aririka
piñaayetero onkantzimoshirevaiyetyaami,
paventaiyaari Pava. Tema iriitake neshi-
nonkatyaamine. 8 Pimpampithashiretapiintairo
kameethari, aamaventashire pinkantya. Tema
kamaari itzimi kisaneentairi, ikempitakari
kashekari kenakenavaitatsiri, jasootzi ikokovatzi
impaitya iratsikeri. 9 Iro kantacha ontzimatye
pimpiyatyaari, pinkyaaryooventanairo
paventaashiretaari Pava. Tema piyotzi
ari pikempitakari maaroni iyekiite pike-
maantsitaiyani jaka kipatsiki. 10 Iro kantacha
aririka onkaratapaake pikemaantsivaitaka
kapicheeni, ari intampatzikashiretakaaperotaimi
Pava, iraavyaashiretakaimi, amavevaitane
inkantakaiyami. Tema neshinonkataneri
inatzi, iriitake kaimashiretaimiri piñaantaiyaarori
kantaitachane irovaneenkaro Cristo. 11 Iriitakera
intharomentaitya Pava. Ari inkantaitaatyeeni
impinkathariventantai. Ari onkantyaari.

Ovekaraantarori ovethataantsi
12 Iriira Silvano osankinatanarori iroka.

Iriitake nokempitakaantaka naaka kyaaryoori
iyeki inatzi. Irootake nosankinatantakamirori
eepichokiini nokaminayimi, nokamantzimiro
tsika ikanta Pava jineshinonkaperotanta.
Ontzimatyeera pinkyaaryooventayetairi.
13 Jovethayetami kempisantzinkariite itzimi

apatotapiintachari Babilonia-ki, ikaratzi
kempitayetaamiri eerokaite jiyoshiiyeetaimi.
Jovethatami eejatzi Marcos, itzimi nokempi-
takaantari iriimi notomi.* 14 Etako pinkantya
povethatavakaanaiya. ¡Onkamintha pisaikayetai
kameetha pikaratzi jashiyetaami Jesucristo! Ari
onkantyaari.

* 5:13 Ikantakotziri Pedro jaka “Babilonia” iroora iñaaventakotzi
Roma. Tema jamamenataitatyaaro Roma iñaaventaitziro, irootake
iñaaventapiintantarori Babilonia. Ari onkantya eero jiyotaitantari
niinkarika osankinatzirori, iro eero jovasankitaitantari.

